
Ed. 392. Frumvarp til laga [170. mál]
um breyting á lögum nr. 40 1960, um takmarkað leyfi til dragnotaveiða í fiskveiði-
landhelgi íslands undir vísindalegu eftirliti.

Flm.: Jón Árnason, Ásgeir Bjarnason, Björn Jónsson, Friðjón Skarphéðinsson.

1. gr.
A eftir orðunum "að dragnótaveiði sé heimil á tilteknu svæði eða svæðum" i

2. málsgr. 1. gr. laganna komi: annars staðar en í Faxaflóa.

2. gr.
Lög þessi öðlast þegar gildi.

Greinargerð.

Í 4. tölubl. Ægis 1966 er grein eftir hr. fiskifræðing Jón Jónsson, sem hann
nefnir: Ástand fiskstofnanna við ísland. - Efni greinarinnar telur greinarhöf-
undur að sé byggt á skýrslu, sem samin var á s.Lári af nefnd færustu sérfræð-
inga á þessu sviði, sem Evrópuþjóðirnar eigi völ á.

í upphafi greinarinnar segir, að ástand fiskstofnanna í Norður-Atlantshafi hafi
um nokkurt skeið verið mönnum áhyggjuefni, þar sem með vaxandi sókn séu
margir þeirra farnir að láta á sjá. Það, sem mestum áhyggjum virðist valda í
þessu sambandi, er sú staðreynd, að meira sé tekið úr íslenzka þorskstofninum en
hann virðist þola. Í öðru lagi veldur það sérstökum áhyggjum, hvað stór hluti af
þorskveiðinni er ókynþroska fiskur. Hvað veiðunum utan landhelginnar viðkem-
ur, er talið, að leggja beri áherzlu á að auka möskvastærðina i botnvörpu á Ís-
landsmiðum upp í 130 mm til samræmis við það, sem nú gildir í Barentshafi.

Eins og nú er komið tækni í fiskveiðunum, er þess vissulega full þörf að gera
hverjar þær ráðstafanir, sem leitt geta til þess að vernda allan ungfisk og uppeldis-
stöðvar í flóum og fjörðum umhverfis landið allt fyrir þeim veiðitækjum, sem
vitað er að mestri rányrkju valda.

Eigi verður um það deilt, að Faxaflói er ein allra þýðingarmesta fiskuppeldis-
stöðin við strendur íslands. Kemur þar til m. a., að Faxaflói liggur næst aðal-
hrygníngarstöðvunum við suðurströnd landsins, en þangað er ungviðinu næst að
leita skjóls, og þar eru öll hin ákjósanlegustu skilyrði frá náttúrunnar hendi til
vaxtar og þroska.

Þá er þess að geta, að á engu hafsvæði hér við land hafa verið gerðar jafn-
ýtarlegar vísindarannsóknir i þessum efnum og í Faxaflóa. Meðan vér áttum við
að búa fiskveiðilandhelgi, sem aðeins náði 3 sjómílur frá ströndinni, voru af ís-
lenzkum og erlendum fiskifræðingum gerðar margendurteknar rannsóknir í þessu
skyni.

Niðurstöður þeirra rannsókna vöktu á sínum tíma alþjóðaathygli á þeim geysi-
lega mun, sem var ávaxtarskilyrðum ungfisksins utan og innan landhelginnar.
Kom þá glöggt í ljós, að innan landhelginnar var mikil gnægð ungfisks. sem lifði
við hin beztu lífs- og þroskaskilyrði. En utan landhelginnar sýndu rannsóknir
þessar, að allt öðru máli var að gegna, þar hafði uppfæðingurinn orðið rányrkj-
unni að bráð.

Eftir að landhelgin var færð út í 4 sjómílur frá yztu annesjum og allir flóar
og firðir voru friðaðir fyrir botnvörpu- og dragnótaveiðum, var þess ekki langt
að bíða, að fiskmagnið ykist þar. En samfara því kom það einnig til, að veiðarnar
og hið góða hráefni nýttist á allan hátt betur. Þessi hagstæða þróun fiskveiðanna
i Faxaflóa stóð því miður skamma stund. Það leið skammur tími, eftir að dragnota-
veiðarnar hófust að nýju í flóanum, þar til þess fór að verða vart, að fiskmagnið
fór hraðminnkandi. Er nú svo komið, að heita má, að í Faxaflóa sé fiskilaust á
flestum tímum árs, a. m. k. á móts við það, sem áður átti sér stað.

Dragnótaveiðin gaf að vísu nokkra raun í byrjun, meðan hún naut ávaxtanna
af undanfarandi friðun, en brátt dró úr þeim veiðum einnig og því meira sem
lengra hefur liðið. Má í þvi sambandi benda á þá staðreynd, að fiskveiðum þess-
um er nú haldið uppi með styrk úr aflatryggingasjóði vegna hins litla af'Iamagns,
sem veiðarnar gefa.

Hættan af dragnótaveiðum i jafnþýðingarmikilli uppeldisstöð og Faxaflóinn
er felst ekki fyrst og fremst i veiði nytjafiska, heldur hinu gegndarlausa ungviðis-
drápi, sem þessum veiðum fylgir. Það tjón, sem landsmönnum er búið af þessum
veiðum í Faxaflóa, verður ekki með tölum talið. Þetta tjón tekur einnig til fleiri
en þeirra, sem við flóann búa eða þar í nánd. Fiskurinn, sem fær frið og næði til
að vaxa upp í Faxaflóa, dreifist, er hann stækkar, um ön fiskisvæði við strendur
landsins. Hér þarf því þegar að spyrna við fótum og bægja frá þeirri augljósu
hættu, sem við blasir. En það verður ekki gert með öðrum hætti en þeim að
banna með öllu dragnota- og botnvörpuveiðar í Faxaflóa. Slíkar ráðstafanir þarf
vafalaust að gera víðar, en hér í Faxaflóa er sökum legu hans og staðhátta allra
mest í húfi. Þess vegna má það ekki dragast lengur, að hér verði bót á ráðin á
þann hátt, sem lagt er til í frumvarpi þessu.


